
[bookmark: _GoBack]La Mesa del Parlament, en la sessió tinguda el dia 15 de desembre de 2015, de conformitat amb l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de modificació de la Llei 3/2008, de l’exercici de les professions de l’esport, aprovada pel Ple del Parlament en la sessió del dia 29 d’abril de 2015 i publicada en el Butlletí Oficial del Parlament de Catalunya número 570, del dia 13 de maig de 2015, i en el Diari Oficial de la Generalitat de Catalunya número 6875, del dia 20 de maig de 2015.
«Lei de modificacion dera Lei 3/2008, der exercici des professions der espòrt
Preambul
Damb data deth 2 de mai de 2008 se publiquèc en Diari Oficial de la Generalitat de Catalunya era Lei 3/2008, deth 23 d’abriu, der exercici des professions der espòrt, que regule es aspèctes basics der exercici d’aguestes professions en Catalonha, establís d’ua manèra exprèssa quines son, determine es titolacions de besonh entà exercir-les e atribuís a cada profession eth sòn pròpri encastre foncionau generau.
Un còp transcorrudi cinc ans des dera aprobacion dera Lei, era Administracion esportiva dera Generalitat, pera sua experiéncia acumulada ena aplicacion dera norma, a detectat eth besonh de hèr modificacions en diuèrsi precèptes e dotar-les d’ua naua redaccion. Atau madeish, pendent aguest periòde s’a metut en evidéncia era convenença de recuélher e regular legaument diuèrses situacions que se prepausen laguens der ample collectiu qu'exercís era sua profession en encastre der espòrt e qu'actuaument se tròbe, en quauqui cassi, deuant d’un uet legau, ath quau li cau dar un contengut normatiu.
En aguest periòde de temps s’a amiat a tèrme eth desplegament reglamentari dera Lei 3/2008, hèt que cau considerar coma factor fondamentau, donques qu'era aplicacion des normes de desplegament a estat ua des causes mès considerables qu'a condusit a plantejar aguesta modificacion deth tèxte legau.
Atau, mejançant eth Decret 68/2009, deth 28 d’abriu, se regulèc eth Registre Oficiau de Professionaus der Espòrt de Catalonha.
S’aprovèc tanben eth Decret 107/2009, deth 14 de junhsèga, peth quau se regule eth procediment d’abilitacion entar exercici des professions previstes ena Lei 3/2008, deth 23 d’abriu, sus er exercici des professions der espòrt, sense disposar dera titolacion requerida pera Lei, eth quau despleguèc reglamentàriament era disposicion transitòria prumèra dera dita Lei 3/2008. Mejançant aguesta norma s'articulèc un procediment que permetec abilitar as persones qu'auien estat trabalhant professionaument abans dera publicacion dera Lei, tà pr’amor de que damb aguesta abilitacion podessen contunhar exercint era profession. Eth decret fixèc un tèrme entara dita abilitacion, que ja concludic.
E mejançant era Resolucion VCP/1921/2009, deth 3 de junhsèga, se regulèc eth procediment de validacion d’aprenedissatges aqueridi e era sua connexion damb eth nivèu 1 de formacions esportives en periòde transitòri, a partir dera quau se publiquèren diuèrses convocacions de validacion. Aguestes disposicions establiren uns periòdes entà tramitar es inscripcions en Registre Oficiau de Professionaus der Espòrt de Catalonha, un còp obtengudes es validacions, periòdes que ja an transcorrut.
De un aute costat, cau destacar que, talament coma establís er Acòrd dera Soscomission de Seguiment Normatiu, Prevencion e Solucion de Conflictes dera Comission Bilaterau Generalitat - Estat en çò que hè ara Lei 3/2008, adoptat ena reünion amiada a tèrme eth 29 de gèr de 2009, e ath quau se li dèc publicitat mejançant era Resolucion IRP/262/2009, deth 9 de hereuèr, eth Conselh de Govèrn dera Generalitat de Catalonha se compromet a promòir era modificacion deth tèxte dera dita lei.
Per açò, e entà pr'amor de complir er Acòrd nomentat, ena modificacion dera Lei s’establís que, entar exercici des professions que s’i regulen, es formacions se pòden acreditar tant mejançant es títols as quaus hè allusion er articulat dera Lei coma per d’autes naues titolacions exigibles a mesura que s’implanten, e tanben pes titolacions obtengudes enes estats membres dera Union Europèa.
Atau madeish, s’incorpòre en tèxte qu'es formacions se pòden acreditar mejançant es certificats d’acreditacion, de professionalitat o d’auti reconeishements qu'amien a tèrme es departaments competents en matèria d’educacion, aucupacion e espòrt.
Era prumèra modificacion deth tèxte legau la trobam enes professions que demoren dehòra der encastre dera Lei 3/2008. Dempús dera publicacion dera Lei s’an regulat es formacions de modalitats esportives coma es de sauvament e socorrisme e de busseg esportiu damb escafandre autonòm. En tèxte dera Lei qu'ara se modifique, aguestes activitats professionaus e non merament esportives demorauen dehòra deth sòn encastre d’aplicacion. Aguest hèt se daue pera existéncia de dues formacions e certificacions diferenciades: era professionau utilitària e era merament esportiva.
En cas deth busseg, en tot atier era publicacion des naui títols de formacion professionau mejançant eth Reiau decret 932/2010, deth 23 de junhsèga, peth quau s’establís eth títol de tecnic esportiu en busseg esportiu damb escafandre autonòm, apareishen naui scenaris, donques qu'aguest reiau decret abolic a compdar de seteme der an 2011 eth Decret 2055/1969, deth 25 de seteme, peth quau se regule er exercici d’activitats subaquatiques en çò que tanh as títols de bussejador monitor e bussejador instructor. Per aguest motiu, place aguesti professionaus en sector esportiu e laguens era regulacion dera Lei der exercici des professions der espòrt, concrètament enes professions des monitors esportius o entrenadors esportius, a excepcion des centres d’immersion, que se regulen pera normativa pròpria.
Ua situacion similara ei era des professionaus de sauvament e socorrisme, tà qui se publiquèc eth Reiau decret 878/2011, deth 24 de junh, peth quau s’establís eth títol de tecnic esportiu en sauvament e socorrisme, que, en çò que tanh ath sòn perfil e competéncies professionaus, determine es foncions utilitàries e esportives e, per aguest motiu, place aguesti professionaus en sector e laguens dera regulacion dera Lei der exercici des professions der espòrt, concrètament enes professions des monitors esportius e d’entrenadors esportius.
Ua auta des prumères nauetats d’aguesta regulacion ei era incorporacion, laguens der articulat, dera referéncia as nivèus deth Marc europèu de qualificacions e era avaloracion des competéncies professionaus.
Ara, damb aguesta modificacion, era proposicion de recomanacion 2006/1063 (COD) deth Parlament Europèu e deth Conselh Europèu, que ja se tenguec en compde entara aprobacion dera Lei 3/2008, contunhe d'èster un referent que s’a utilizat entara avaloracion de competéncies, era assignacion d’encastres de trabalh e eth contraròtle adequat der exercici des professionaus der espòrt.
Era modificacion tanben incidís ena nomenclatura de dues professions der espòrt que s’an modificat, tà pr’amor d’identificar mès clarament era profession damb eth sector esportiu. Se tracte des professions d’animador e monitor esportiu professionau e des entrenadors professionaus.
Tanben s’a considerat convenent includir en articulat era possibilitat deth reconeishement e era incorporacion des professionaus, degudament inscriti en Registre Oficiau de Professionaus der Espòrt de Catalonha, en d’auti registres de professionaus der espòrt d’autes estats membres dera Union Europèa, donques qu'es darrèri ans s’an creat quauqui registres de professionaus deth sector esportiu en encastre europèu.
En çò que hè as déuers des professionaus, entà pr'amor d’esclarir-ne eth contengut, s’a precisat e melhorat era redaccion de çò que hè referéncia a dues des obligacions des professionaus.
Era naua regulacion se complète damb era incorporacion de quauques disposicions addicionaus e d’ua disposicion transitòria, e tanben damb era modificacion de disposicions transitòries e finaus contengudes en tèxte dera Lei 3/2008, entà pr'amor d’atier naui besonhs detectadi en sector professionau regulat pera Lei, e as quaus cau dar era cobertura legau de besonh.
Atau, s’a incorporat ua disposicion addicionau quatau, donques que s’a estimat que cau resòlver, a demanda deth sector professionau, era situacion derivada des tecnics que se dediquen a desvolopar prètzhèts en encastre des activitats fisiques e esportives entà mainatges e joeni menors d’edat, sigue eth personau que s’encargue dera dinamizacion e eth desvolopament des activitats poliesportives, sigue eth personau qu'interven en eveniments esportius entà menors d’edat. Aguest sector, qu'amie a tèrme activitats d’iniciacion en associacions e agropacions esportives, entitats locaus o centres educatius a on se hènn activitats poliesportives, actuaument non ei regulat pera Lei der exercici des professions der espòrt e, atengut qu'era volontat dera Generalitat ei includir-l’i, s’a establit era dita disposicion addicionau.
Ena madeisha disposicion addicionau s’a estimat tanben que cau resòlver, a demanda deth sector federatiu e dera Union de Federacions Esportives de Catalonha, era situacion des persones que se dediquen a desvolopar prètzhèts de nivèu basic en ua modalitat esportiva concrèta enes entitats esportives.
De un auta costat, cau exposar dues autes situacions problematiques en qué se tròben bèri professionaus dempús dera entrada en vigor dera Lei 3/2008, es quaus, en quauqui cassi, se ven impossibilitadi entà complir era obligacion d’èster enregistradi coma professionaus en Catalonha, ua problematica que se vò resòlver damb era incorporacion d’ua naua disposicion addicionau cincau.
Era prumèra situacion s’a detectat enes tecnics que professionaument exercissen coma entrenadors professionaus de modalitats esportives legaument reconeishudes peth Conselh Catalan der Espòrt, que son assumides per federacions esportives catalanes inscrites en Registre d’Entitats Esportives, deth Conselh Catalan der Espòrt, mès as quaus era Administracion non pòt aufrir formacion oficiau, donques qu'era modalitat non ei reconeishuda peth Conselh Superior d’Espòrts. Er article 8 dera Lei der Estat 10/1990, deth 15 d'octobre, der espòrt, atribuís ath Conselh Superior d’Espòrts era competéncia entà reconéisher era existéncia d’ua modalitat esportiva.
Era dusau d’aguestes situacions ei determinada pera normativa dera formacion, tant des ensenhaments esportius coma des tecnics d’espòrt en periòde transitòri des modalitats esportives legaument reconeishudes, e tanben peth dit article 8 dera Lei der Estat 10/1990.
Ena formacion en modalitats esportives reconeishudes peth Conselh Superior d’Espòrts en periòde transitòri, encara non s’a publicat eth plan formatiu dera modalitat o especialitat esportiva en Boletín Oficial del Estado (BOE), e non se'n pòt desvolopar era formacion en Catalonha.
Deuant d’aguestes dues situacions e entà pr'amor de dar ua solucion transitòria que permete ath collectiu exercir era sua profession laguens dera legalitat, s’a establit qu'era Escòla Catalana der Espòrt, coma organ d'ensenhament deth Conselh Catalan der Espòrt, pogue amiar a tèrme era formacion corresponenta as modalitats esportives legaument reconeishudes peth Conselh Catalan der Espòrt e assignades a federacions esportives catalanes, inscrites en Conselh Catalan der Espòrt, encara qu'aguesta modalitat non sigue reconeishuda peth Conselh Superior d’Espòrts. Atau madeish, s’a disposat que se pogue aufrir transitòriament formacion en çò que hè as modalitats esportives que se tròben en periòde transitòri e que non an encara eth plan formatiu publicat en BOE.
D’aguesta manèra, es professionaus poderàn èster inscrits en Registre Oficiau de Professionaus der Espòrt de Catalonha, ath quau non podien accedir sense aguesta formacion.
En çò que hè ath regim transitòri, se modifique era disposicion transitòria tresau, atenguda era diuersitat de situacions e problèmes sosmetudi deuant era Administracion esportiva per multiples entitats esportives e tecnics en actiu, es quaus, maugrat qu'eth Conselh Catalan der Espòrt a amiat a tèrme un prètzhèt important d’informacion e difusion dera Lei 3/2008, encara non an pogut adaptar er exercici dera sua profession as manaments legaus.
Per açò, s’a avalorat eth besonh qu'era Generalitat, mejançant eth Conselh Catalan der Espòrt, pogue dar gessuda ad aguesti professionaus deth sector esportiu que dispòsen de diuèrsi certificadi qu'acrediten autant era formacion coma era experiéncia professionau e se les autregen es atribucions e competéncies entà poder incorporar-les ath Registre Oficiau de Professionaus der Espòrt de Catalonha.
Dera aplicacion dera Lei 3/2008, un des tèmes que non s’an resolvut a estat desplegar eth precèpte contengut ena disposicion finau setau: establir e desvolopar un procediment entà pr'amor de fixar es requisits minims de formacion complementària e d’experiéncia professionau entà poder exercir es professions qu'establís era Lei e qu'atau ac requerisquen. Ara, damb era modificacion d’aguesta disposicion, se permet desvolopar aguest procediment.
Atau madeish, e en darrèr lòc, s’establís ua modificacion dera disposicion finau relativa ara reglamentacion federativa e es conselhs esportius, donques que, un còp transcorruts uns ans dempús dera aplicacion dera Lei 3/2008 e en tot atier eth desvolopament deth volontariat, s’a considerat de besonh qu'es federacions esportives e es conselhs esportius poguen amiar a tèrme ua formacion minima, entà pr'amor de garantir era salut des practicants. Aguesta formacion a d’èster certificada pera Administracion esportiva, concrètament dempús der organ docent deth Conselh Catalan der Espòrt, en tot atier es foncions dera Escòla Catalana der Espòrt, determinades en Decret 4/1994, der 11 de gèr.
En çò que hè ara exigibilitat des titolacions e certificacions regulades ena Lei 3/2008, s’establís, en ua disposicion finau relativa ara entrada en vigor, que sonque son exigibles a compdar de londeman d’auer estat publicada aguesta lei de modificacion en Diari Oficial de la Generalitat de Catalunya.
Article 1. Modificacion der article 1 dera Lei 3/2008
Se modifique er apartat 5 der article 1 dera Lei 3/2008, deth 23 d'abriu, der exercici des professions der espòrt, que demore redigit dera manèra següenta: 
«5. Demoren dehòra der encastre d’aguesta lei es professions restacades damb es activitats nauticoesportives, es activitats esportives que se basen ena conduccion d’aparelhs o de veïculs de motor, damb era excepcion des monitors esportius professionaus e des entrenadors professionaus des espòrts corresponents. Tanben ne demoren dehòra es professions exercides pes arbitres e es jutges esportius.»
Article 2. Modificacion der article 2 dera Lei 3/2008
1. Se modifiquen es apartats 1 e 2 der article 2 dera Lei 3/2008, que demoren redigits dera manèra següenta: 
«1. Era profession der espòrt, ar efècte de çò qu'establís aguesta lei, s’exercís especificament enes diuèrsi encastres des activitats fisiques e esportives, mejançant era aplicacion de coneishements e tecniques pròpries des sciéncies der espòrt. Es diferenti grads de coneishements, d’abilitats e de competéncies de cada profession se classifiquen, d’acòrd damb eth Marc europèu de qualificacions (EQF), en ueit nivèus.
»1 bis. Es professionaus der espòrt dispòsen de competéncies exclusives laguens deth territòri de Catalonha ena planificacion, era execucion o era supervision detalhada des plans d’exercici o entrenament fondamentat ena melhora evidéncia scientifica disponibla, e en exercici des sues atribucions an de velhar pera seguretat des persones. Es competéncies e es coneishements de besonh entà exercir ua profession der espòrt se pòden acreditar mejançant titolacions, certificacions o era experiéncia adequada acreditada d’acòrd damb çò qu'establís era normativa corresponenta.
»2. Aguesta lei reconeish e regule es professions següentes coma pròpries der encastre der espòrt: 
»a) Professors d’educacion fisica.
»b) Monitors esportius.
»c) Entrenadors esportius (referits a un espòrt especific).
»d) Directors esportius.»
2. Se modifique er apartat 6 der article 2 dera Lei 3/2008, que demore redigit dera manèra següenta: 
«6. Eth departament competent en matèria d’espòrt a de fomentar es mesures d’accion positiva d’informacion, orientacion, motivacion, assessorament o d'auti procediments que faciliten e fomenten era preséncia de hemnes enes professions pròpries der encastre der espòrt regulades per aguesta lei. Eth dit departament a de presentar ath Parlament, cada dus ans, un informe sus es mesures adoptades e eth resultat d’aguestes.»

Article 3. Addicion d’un article, eth 6 bis, ara Lei 3/2008
S’ahig un article, eth 6 bis, ara Lei 3/2008, damb eth tèxte següent: 
«Article 6 bis. Acreditacion dera formacion entar exercici professionau
»1. Entar exercici des professions der espòrt a qué hèn referéncia es articles 2 ath 6, es diuèrses formacions se pòden acreditar mejançant es títols qu'establís aguesta lei, e d'autes naues titolacions exigibles a partir que s’implanten, e tanben damb es titolacions equivalentes e omologades obtengudes en estats membres dera Union Europèa.
»2. Es formacions se pòden acreditar mejançant es certificats següents: 
»a) Certificat de professionalitat.
»b) Certificat de crèdits, unitats formatives o unitats de competéncia.
»c) Certificat de superacion des formacions minimes entàs monitors esportius des activitats de dinamizacion poliesportiva, expedit pera Escòla Catalana der Espòrt, coma organ docent deth Conselh Catalan der Espòrt dera Generalitat de Catalonha.
»d) Certificat de corsi de formacion des federacions e des conselhs esportius, entath desvolopament dera iniciacion esportiva basica, reconeishut pera Escòla Catalana der Espòrt.
»e) Certificadi que resulten des precèptes contengudi en ordenament juridic en vigor en cada moment.»
Article 4. Addicion d'un apartat, eth 6, ar article 8 dera Lei 3/2008
S’ahig un apartat, eth 6, ar article 8 dera Lei 3/2008, damb eth tèxte següent: 
«6. Era Secretaria Generau der Espòrt a d’establir es convènis e es acòrds d'equiparacion de professions e de competéncies minimes damb d’auti registres de professionaus der espòrt d’autes estats membres dera Union Europèa, entà pr'amor de hèr-ne eth reconeishement enes diuèrsi sectors der espòrt, e entà perméter as professionaus inscriti en Registre Oficiau de Professionaus der Espòrt de Catalonha er accès as registres europèus de professionaus der espòrt, e tanben entà perméter a quinsevolh professionau inscrit en un registre europèu, damb era sollicitud prealabla, accedir ath Registre Oficiau de Professionaus der Espòrt de Catalonha.»
Article 5. Modificacion der article 9 dera Lei 3/2008
1. S’ahig ua letra, era d bis, ar apartat 1 der article 9 dera Lei 3/2008, damb eth tèxte següent: 
«d bis) Collaborar ena prevencion, eth contraròtle e era denóncia der us de substàncies o medicaments proïbidi o metòdes proïbidi ena practica der espòrt.»
2. Se modifiquen es letres m e n der apartat 1 der article 9 dera Lei 3/2008, que demoren redigides dera manèra següenta: 
«m) Collaborar activament a promòir eth degut contraròtle medicau des esportistes per miei des professionaus dera sanitat e contrarotlar es normes alimentàries adaptades ath sèxe des esportistes e as respectius cicles vitaus concrèts.
»n) Collaborar activament damb toti es professionaus que poguen ajudar es esportistes a melhorar-ne eth rendiment o era salut, en tot atier es diferenti besonhs e particularitats derivades deth genre respectiu, e acompanhar as esportistes enes transformacions deth còs e enes qüestionaments que hèsquen ena proteccion des sòns drets en çò que hè ara feminitat, era sexualitat e era reproduccion.»
3. Se modifique era letra q der apartat 1 der article 9 dera Llei 3/2008, que demore redigida dera manèra següenta: 
«q) Exercir era actuacion professionau protegint as esportistes, mès que mès es menors d’edat, de tota explotacion abusiva e de quinsevolh forma d’abús o de sètge sexuau. Non promòir eth consum de productes entara practica des activitats fisiques e esportives ena elaboracion des quaus se sàpie, d’ua manèra contrastada, qu'interven man d’òbra infantila.»
4. Se modifique era letra t der apartat 1 der article 9 dera Lei 3/2008, que demore redigida dera manèra següenta: 
«t) Emplegar productes esportius adequadi –cauçat, ròba, materiau e equipaments– en procès de fabricacion des quaus non s’atempte contra eth miei naturau. S'en exercici professionau i intervien animaus, se n’a de garantir eth bon tracte e eth suenh.»

Article 6. Addicion d’ua disposicion addicionau, era quatau, ara Lei 3/2008
S’ahig ua disposicion addicionau, era quatau, ara Lei 3/2008, damb eth tèxte següent: 
«Quatau. Inscripcion de professionaus deth sector dera dinamizacion d’activitats poliesportives en Catalonha e deth sector der encastre federatiu 
»1. Era Administracion esportiva dera Generalitat a d’inscríuer en Registre Oficiau de Professionaus der Espòrt de Catalonha es persones que se dediquen a exercir prètzhèts en encastre des activitats fisiques e esportives entà mainatges e joeni menors d’edat, en tot includir-i eth personau que s’encuede dera dinamizacion e eth desvolopament des activitats esportives o poliesportives e tanben eth personau qu'interven en eveniments esportius entà menors d’edat.
»2. Es activitats poliesportives a qué hè referéncia er apartat 1 son es que s'amien a tèrme en patronats municipaus, ajuntaments, conselhs comarcaus, associacions de mairs e pares d’escolans, centres educatius, associacions esportives escolares, conselhs esportius e entitats degudament inscrites o adscrites ar Registre d’Entitats Esportives, deth Conselh Catalan der Espòrt.
»3. Era Administracion dera Generalitat a d’aufrir ua aufèrta formativa especifica de nivèu basic en matèria poliesportiva, en tot atier es minims qu'establís era normativa en vigor. Aguesta formacion l’a d'amiar a tèrme e certificar, un còp superada, era Escòla Catalana der Espòrt, coma organ docent deth Conselh Catalan der Espòrt dera Generalitat de Catalonha. Aguesta escòla tanben pòt expedir un certificat as escolans que corsen eth grad de sciéncies dera activitat fisica e der espòrt e complissen eth procediment qu'establís eth Conselh Catalan der Espòrt. En andús cassi, s'amiarà a tèrme d’ofici era inscripcion en Registre Oficiau de Professionaus der Espòrt de Catalonha coma monitor esportiu.
»4. Era Administracion esportiva dera Generalitat a d’inscríuer en Registre Oficiau de Professionaus der Espòrt de Catalonha as persones qu'exercissen era iniciacion esportiva basica.
»5. Eth Conselh Catalan der Espòrt, per miei deth sòn organ docent, ei facultat entà acreditar, mejançant ua certificacion, es monitors esportius dera modalitat corresponenta, tostemp que complisquen es requeriments minims qu'establís era legislacion estatau referenta ara formacion de tecnics esportius. Aguesti tecnics an de seguir eth procediment qu'establís eth Conselh Catalan der Espòrt e s’inscriueràn d’ofici en Registre Oficiau de Professionaus der Espòrt de Catalonha coma monitors esportius ena modalitat corresponenta.
»6. Eth departament competent en matèria d’espòrt a de crear ua plataforma unica de borsa de trabalh des professionaus der espòrt.»
Article 7. Addicion d’ua disposicion addicionau, era cincau, ara Lei 3/2008
S’ahig ua disposicion addicionau, era cincau, ara Lei 3/2008, damb eth tèxte següent: 
«Cincau. Acreditacion de professionaus des modalitats e disciplines esportives
»1. Era Escòla Catalana der Espòrt a d'amiar a tèrme, d’ua manèra transitòria en Catalonha, era formacion des modalitats esportives que son inscrites en Registre d’Entitats Esportives, deth Conselh Catalan der Espòrt, mès que non son reconeishudes coma modalitats esportives peth Conselh Superior d’Espòrts, per çò que non se pòt desvolopar era formacion oficiau e reconeishuda en encastre estatau.
»2. Era Escòla Catalana der Espòrt a d'amiar a tèrme, en periòde transitòri, era formacion des modalitats esportives reconeishudes peth Conselh Superior d’Espòrts.
»3. Era formacion a de complir es contenguts minims qu'establís era normativa en vigor, e es professionaus que supèren eth cors de formacion e agen eth certificat acreditatiu dera Escòla Catalana der Espòrt s’inscriuen d’ofici en Registre Oficiau de Professionaus der Espòrt de Catalonha, ena modalitat o especialitat que correspone.»
Article 8. Addicion d’ua disposicion addicionau, era siesau, ara Lei 3/2008
S’ahig ua disposicion addicionau, era siesau, ara Lei 3/2008, damb eth tèxte següent: 
«Siesau. Inscripcion de professionaus damb formacion e experiéncia contrastada en encastre esportiu en Registre de Professionaus der Espòrt de Catalonha
»1. Es persones damb formacion e experiéncia contrastada en encastre esportiu e qu'exercissen era sua activitat en sector esportiu d’acòrd damb çò qu'establís er article 2.2 dera Lei 3/2008 pòden obtier un certificat entara inscripcion en Registre Oficiau de Professionaus der Espòrt de Catalonha coma professionaus deth sector esportiu. Era Escòla Catalana der Espòrt, coma organ d'ensenhament deth Conselh Catalan der Espòrt dera Generalitat de Catalonha, a d’expedir aguest certificat damb era presentacion prealabla dera sollicitud corresponenta e der informe preceptiu dera federacion esportiva catalana corresponenta qu'acredite era formacion federativa e era experiéncia en encastre esportiu deth sollicitant.
»2. Era tramitacion deth certificat a qué hè referéncia er apartat 1 gaudís, d’ua manèra excepcionau, d’ua bonificacion comparabla ara taxa pera emission d’un duplicat deth certificat en Registre Oficiau de Professionaus der Espòrt de Catalonha, pendent un periòde maxim de dus ans a compdar dera data d’entrada en vigor d’aguesta lei.»
Article 9. Addicion d’ua disposicion addicionau, era setau, ara Lei 3/2008
S’ahig ua disposicion addicionau, era setau, ara Lei 3/2008, damb eth tèxte següent: 
«Setau. Inscripcion de professionaus deth grad professionau de dança
»Es professionaus qu'an era titolacion de grad professionau de dança, regulat peth Decret 24/2008, deth 29 de gèr, se pòden inscríuer en Registre Oficiau de Professionaus der Espòrt de Catalonha coma monitors esportius.»
Article 10. Modificacion dera disposicion transitòria tresau dera Lei 3/2008
Se modifiquen era rubrica e eth contengut der apartat 1 dera disposicion transitòria tresau dera Lei 3/2008, que demoren redigidi dera manèra següenta: 
«Tresau. Acreditacion e incorporacion registrau entar exercici des professions der espòrt des monitors esportius e des entrenadors esportius
»1. Entar exercici des professions de monitor esportiu e d’entrenador esportiu, se pòt sollicitar era inscripcion en Registre Oficiau de Professionaus der Espòrt de Catalonha se se dispòse de quauque des certificats següenti: 
»a) Certificat de professionalitat dera familha professionau d’activitats fisiques e esportives, expedit peth departament competent en matèria d’empresa e aucupacion.
»b) Certificat de crèdits, unitats formatives o unitats de competéncia, expedit d’acòrd damb era normativa en vigor.
»c) Certificat de superacion des formacions minimes entàs monitors esportius des activitats de dinamizacion poliesportiva, expedit pera Escòla Catalana der Espòrt, coma organ docent deth Conselh Catalan der Espòrt dera Generalitat de Catalonha.
»d) Certificat de corsi de formacion entath desvolopament dera iniciacion esportiva basica, expedit pes federacions esportives e reconeishut pera Escòla Catalana der Espòrt.
»e) Certificats que resulten des prescripcions contengudes en ordenament en vigor en cada moment.
»f) Certificat corresponent ath prumèr nivèu o ath cicle iniciau deth grad mejan des ensenhaments esportius o dera formacion deth nivèu 1 en periòde transitòri, en çò que hè ara modalitat esportiva.
»g) Certificat acreditatiu des crèdits corsadi en grad de sciéncies dera activitat fisica e der espòrt, d’acòrd damb es critèris que fixe era Escòla Catalana der Espòrt.»
Article 11. Addicion d’ua disposicion transitòria, era siesau, ara Lei 3/2008 
S’ahig ua disposicion transitòria, era siesau, ara Lei 3/2008, damb eth tèxte següent: 
«Siesau. Inscripcion en Registre Oficiau de Professionaus der Espòrt de Catalonha de professionaus de socorrisme aquatic en piscines 
»1. As efèctes de çò que dispòse er article 4.2, especificament entàs activitats esportives de socorrisme aquatic en piscines, demoren abilitades entà exercir es foncions pròpries des monitors esportius professionaus en aguest tipe d’activitats es persones qu'acrediten era formacion determinada en Decret 95/2000, deth 22 de hereuèr, peth quau s’establissen es normes sanitàries aplicables as piscines d’us public, modificat mejançant eth Decret 165/2001, deth 12 de junh, e que tanben an reconeishuda era experiéncia professionau en socorrisme aquatic en piscines, aumens de dues sasons, abans dera entrada en vigor d’aguesta lei de modificacion.
»2. Es professionaus a qué hè referéncia er apartat 1 pòden obtier un certificat entara inscripcion en Registre Oficiau de Professionaus der Espòrt de Catalonha coma professionaus en socorrisme aquatic en piscines. Era Escòla Catalana der Espòrt, coma organ docent deth Conselh Catalan der Espòrt dera Generalitat de Catalonha, a d’expedir aguest certificat un còp se n’age presentat era sollicitud corresponenta.»
Article 12. Modificacion dera disposicion finau setau dera Lei 3/2008
Se modifique era disposicion finau setau dera Lei 3/2008, que demore redigida dera manèra següenta: 
«Setau. Autorizacion entà regular era acreditacion dera formacion complementària e era experiéncia professionau
»Se faculte ath departament competent en matèria d’espòrts tà pr'amor de que determine, per miei d’ua orde, eth procediment e es condicions entà acreditar era formacion complementària e era experiéncia professionau qu'aguesta lei establís entà poder exercir quauqu’ua des professions regulades.» 
Article 13. Modificacion dera disposicion finau ueitau dera Lei 3/2008
Se modifique era disposicion finau ueitau dera Lei 3/2008, que demore redigida dera manèra següenta: 
«Ueitau. Reglamentacion federativa e des conselhs esportius des activitats de volontariat e similars
»1. Damb independéncia dera exclusion qué hè aguesta lei des activitats en marc des relacions de volontariat, d’amistat, familiars e es que siguen analògues, es federacions esportives e es conselhs esportius les pòden regular en marc des activitats que les son pròpries, d’acòrd damb eth tèxte rehonut dera Lei der espòrt.
»2. Entà garantir era salut des practicants der espòrt de qué se tracte, o d’acòrd damb es risqui qu'es activitats poguen comportar, es federacions esportives e es conselhs esportius pòden desvolopar ua formacion minima sus com a d’actuar eth volontari ena modalitat esportiva que pertòque, qu'a d’includir es diferéncies ena atencion ara salut des hemnes. Aguesta formacion l'a de determinar era Escòla Catalana der Espòrt, coma organ docent deth Conselh Catalan der Espòrt dera Generalitat de Catalonha, damb era collaboracion des federacions esportives catalanes corresponentes e era Union de Conselhs Esportius de Catalonha. Un còp hèta era formacion, era Escòla Catalana der Espòrt a d’expedir un certificat d’assisténcia.»
Disposicions addicionaus
Prumèra. Referéncies as animadors o monitors esportius professionaus e as entrenadors professionaus
Es referéncies qu'era Lei 3/2008 hè as animadors o monitors esportius professionaus se comprenen hètes as monitors esportius e es referéncies que hè as entrenadors professionaus se comprenen hètes as entrenadors esportius.
Dusau. Professionaus des centres d’immersion
Entàs activitats pròpries d’un centre d’immersion, d’acòrd damb era normativa que les regule, demoren abilitades entà exercir es foncions de personau tecnic d’un centre d’immersion es persones que dispòsen deth certificat deth cicle iniciau o deth cicle finau de tecnic de busseg esportiu damb escafandre autonòm, e tanben es persones que dispòsen des certificats des resolucions d'equiparacion emetudi peth departament competent en matèria de pesca e ahèrs maritims, d’acòrd damb era normativa reguladora especifica. Ad aguesti professionaus non les ei aplicable aguesta lei ne an d’èster inscriti en Registre Oficiau de Professionaus der Espòrt de Catalonha.
Tresau. Compliment der Acòrd marc deth 2008 de collaboracion entre era Union de Federacions Esportives de Catalonha e eth Departament dera Vicepresidéncia 
Eth Govèrn, a compdar dera entrada en vigor d’aguesta lei, a de hèr efectius es compromisi contengudi en Acòrd marc de collaboracion signat er an 2008 entre era Union de Federacions Esportives de Catalonha e eth Departament dera Vicepresidéncia.
Disposicion finau. Entrada en vigor
Es titolacions o certificacions qu'abiliten entà exercir es professions regulades per aguesta lei son exigibles a compdar dera entrada en vigor d’aguesta lei, londeman d’auer estat publicada en Diari Oficial de la Generalitat de Catalunya.»
Palau del Parlament, 15 de desembre de 2015

El secretari tercer	La presidenta




Joan Josep Nuet i Pujals	Carme Forcadell i Lluís

